Thema: Sut mae bod yn dda?

Nôd: 

Dangos i’r disgyblion fod Duw yn gallu’n helpu ni i ddewis sut i ymddwyn.  Gallwn ddewis peidio â gwneud drwg, gallwn ddewis ymddwyn yn dda.  

Offer: 

Teclyn newid sianel teledu (remote control)

[image: image2.wmf]
Agor y drws:

Yr athro i ddangos y teclyn newid sianel.  Holi beth ydyw?  I beth ddefnyddir y teclyn?  Oes un yn eu cartref ?  Lle mae’r teclyn yn cael ei gadw?  Ydy’r teclyn yn mynd ar goll weithiau?

Camu ’mlaen:

Pan mae person yn pwyntio’r teclyn at y teledu ac yn pwyso botwm, yna mae’r teledu yn ufuddhau i’r neges sy’n dod o’r teclyn.  Os ydy person yn pwyso botwm Sianel S4C yna mae’r teledu yn troi i S4C. Os ydy person yn pwyso botwm chwyddo sain, yna mae sain y teledu yn mynd yn uwch.

Weithiau mae pobl yn dod aton ni ac yn dweud wrthon ni am wneud rhywbeth, rhywbeth y gwyddon ni sy’n ddrwg,  rhywbeth na ddylen ni ei wneud e.e. mynd i rywle na ddylen ni ddim / dwyn / malu rhywbeth / bod yn gas wrth blentyn arall.

Gellir gofyn i’r plant am enghreifftiau eraill – ond dylid pwysleisio nad ydych eisiau gwybod pwy sydd wedi gofyn iddyn nhw wneud y pethau hyn!

Eglurwch nad ydyn ni fel y teledu, yn gorfod ufuddhau i’r teclyn.  Gallwn ddweud ‘Na’.  Mae hynny’n anodd weithiau, achos mae’n hawdd bod yn ddrwg, ac mae plant eraill yn gallu gwneud hwyl am ein pen am beidio, a’n galw ni’n “chicken”.  Ond mae Duw eisiau i ni fod yn dda.  Mae’n siarad hefo ni drwy ein cydwybod (y llais bach yna yn ein pen sy’n dweud fod rhywbeth yn anghywir). Gallwn ofyn i Dduw ein helpu ni i ddewis peidio â gwneud pethau drwg.

Stori o’r Beibl:

Yn y Beibl mae hanes dau berson wnaeth wrando ar rywun arall yn lle gwrando ar Dduw.  Adda ac Efa oedd enwau’r ddau. Dyma’r dyn a’r wraig cyntaf ar y ddaear.  Roedden nhw’n byw mewn gardd brydferth hefo digon o bopeth yn tyfu yno.  Roedd digon o fwyd yno, ond roedd Duw wedi dweud wrthyn nhw am beidio cyffwrdd â ffrwyth un goeden.  Roedd Adda ac Efa yn hapus iawn yng Ngardd Eden. Ond un diwrnod daeth sarff/neidr at Efa a dweud wrthi hi am fwyta ffrwyth y goeden arbennig yma.   Roedd hi’n gwybod bod hyn yn anghywir, ond yn lle dweud “Na”, dyma hi’n bwyta’r ffrwyth. Yna fe aeth hi at ei gŵr Adda, a’i annog o i fwyta’r ffrwyth. Roedd Adda hefyd yn gwybod fod hyn yn anghywir, ond yn lle gwrando ar ei gydwybod, bwytaodd y ffrwyth. Oherwydd iddyn nhw fod yn ddrwg/anufudd, bu’n rhaid iddyn nhw adael eu gardd brydferth.

Petai Adda ac Efa wedi bod yn ufudd i Dduw a dweud ‘Na’, byddai popeth yn iawn.

Munud i Feddwl:

Oes pobl/plant wedi gofyn i chi wneud rhywbeth na ddylech chi ddim?

Ydych chi wedi gwrando arnyn nhw?

Ydych chi wedi dweud ‘Na’?  Beth wnaeth eich helpu chi i ddweud ‘Na’?

Gweddi:

O Dduw,

Helpa ni i beidio gwrando ar bobl eraill sy’n dweud wrthon ni am wneud pethau drwg.

Helpa ni i wneud yr hyn sy’n iawn.

Helpa ni i fod yn dda.

Amen.

Catrin Roberts

